អគ្គនាយកដ្ឋានសវនកម្មផ្ទៃក្នុង-កសហវ                                                         សិក្ខាសាលាស្តីពីសវនកម្មលើកម្មវិធីស្រេចបច្ចេកវិទ្យាព័ត៌មាន

សុន្ទរកថាបើករបស់
ឯកឧត្តម ឈន សុភាព អនុរដ្ឋលេខាធិការ 
និងជាតំណាងដ៏ខ្ពង់ខ្ពស់
ឯកឧត្តម អូន ព័ន្ធមុនីរ័ត្ន រដ្ឋមន្ដ្រីក្រសួងសេដ្ឋកិច្ចនិងហិរញ្ញវត្ថុ
ក្នុងសិក្ខាសាលាស្ដីពី
“សវនកម្មលើកម្មវិធីស្រេចបច្ចេកវិទ្យាព័ត៌មាន”
សណ្ឋាគារហ៊ីម៉ាវ៉ារី   ភ្នំពេញ   ថ្ងៃទី ០៤-០៥ ខែ កុម្ភៈ ឆ្នាំ ២០១៥
លោកស្រី Leah April មន្រ្តីឯកទេសជាន់ខ្ពស់ផ្នែកគ្រប់គ្រងវិស័យសាធារណៈ នៃការិយាល័យ​តំណាង​
                           ធនាគារពិភពលោកប្រចាំកម្ពុជា
ឯកឧត្តម  លោកជំទាវ  លោក  លោកស្រី  នាងកញ្ញា ជាទីមេត្រី !

១-     ខ្ញុំមានក្ដីសោមនស្សរីករាយជាពន្លឹកដោយបានចូលរួមជាអធិបតី នៅក្នុងសិក្ខាសាលាពង្រឹង​សមត្ថភាព​សវនករផ្ទៃក្នុង ស្ដីពី “សវនកម្មលើកម្មវិធីស្រេចបច្ចេកវិទ្យាព័ត៌មាន” (Auditing IT Application) ដែល​ជាប្រធានបទដ៏មានសារៈសំខាន់ និងឆ្លើយតបចំពេលវេលាចាំបាច់ សម្រាប់បង្កើនប្រសិទ្ធភាព​នៃការ​គ្រប់គ្រងប្រព័ន្ធបច្ចេកវិទ្យាព័ត៌មាន​តាមក្រសួង ស្ថាប័ននៃរាជរដ្ឋាភិបាល​កម្ពុជា និងជា​ពិសេស​ការធានា​ឱ្យប្រព័ន្ធ FMIS ដែលជាយាន្ត (Vehicle) ទ្រទ្រង់​កម្មវិធីកែ​ទម្រង់ការគ្រប់គ្រង​ហិរញ្ញវត្ថុ​សាធារណៈ មាន​យន្តការត្រួត​ពិនិត្យផ្ទៃក្នុងគ្រប់គ្រាន់ រឹងមាំ និងអាច​សម្រេចបានជោគជ័យដូចការរំពឹងទុក។ ក្នុងឱកាស​ដ៏ឱឡារិកនេះ ខ្ញុំសូមស្វាគមន៍​យ៉ាង​កក់ក្ដៅចំពោះ ឯកឧត្ដម លោកជំទាវ លោក​ លោកស្រី នាងកញ្ញា ទាំងអស់ជា​សិក្ខាកាម​មកពីក្រសួង ស្ថាប័ន និង​សហគ្រាស​សាធារណៈ​នៃរាជ​រដ្ឋាភិបាល​កម្ពុជា ។ ដោយឡែក ខ្ញុំក៏សូមអរគុណ​ចំពោះ​លោកស្រី Leah April មន្រ្តីឯកទេសជាន់ខ្ពស់ផ្នែកគ្រប់គ្រង​វិស័យសាធារណៈនៃ​ការិយាល័យ​តំណាង​ធនាគារ​ពិភពលោក​ប្រចាំកម្ពុជា ដែល​បាន​ចែករំលែក​ពេល​​​​វេលា​ដ៏​មមាញឹក​អញ្ជើញ​មក​ចូល​រួម​ជាមួយខ្ញុំ​ជាអធិបតី ព្រមទាំង​បាន​ផ្តល់នូវ​ចំណាប់​អារម្មណ៍គាំទ្រយ៉ាងពេញ​ទំហឹងរបស់​ធនាគារពិភព​លោក ក៏ដូច​តំណាង​ឱ្យ​​ដៃគូ​អភិវឌ្ឍន៍​​ចំពោះ​​មុខងារ​សវនកម្មផ្ទៃក្នុង ដែលកំពុង​តែចូលរួម​ចំណែក​យ៉ាង​សកម្ម នៅ​ក្នុង​ការដ្ឋាន​កំណែ​ទម្រង់​នានា​របស់​រាជរដ្ឋាភិបាល ពិសេសនៅក្នុងការដ្ឋាន​នៃ​ការកែទម្រង់ការ​គ្រប់​គ្រង​ហិរញ្ញ​វត្ថុសាធារណៈ PFM ។ 
ឯកឧត្តម លោកជំទាវ លោក លោកស្រី  នាងកញ្ញា ជាទីរាប់អាន
២-
ឆ្លើយតបទៅនឹងបរិការណ៍ថ្មីនៃកិច្ចការកែទម្រង់ការគ្រប់គ្រងហិរញ្ញវត្ថុសាធារណៈ ក្រសួងសេដ្ឋ​កិច្ច​​និង​ហិរញ្ញវត្ថុបានរៀបចំនូវ​ផែនការ​សកម្មភាពរួម​ទី២ ​ថ្មី (Consolidated Actions Plan 2-New) សម្រាប់​ដំណាក់កាល​អន្តរកាលផ្សារភ្ជាប់ដំណាក់កាលទី ២ “ការធ្វើឱ្យប្រសើរឡើងគណនេយ្យភាព​ហិរញ្ញវត្ថុ” ​ទៅ​ដំណាក់កាល​ទី ៣ “ការផ្សារភា្ជប់​ថវិកាទៅនឹងគោលនយោបាយ”។ នៅទីនេះ ផែនការ​សកម្មភាពជា​ច្រើន​ត្រូវបានរៀបចំឡើង ដើម្បីបន្តធានា​ភាពជឿទុកចិត្តបាន​នៃថវិកា និងបង្កើន​ល្បឿន​កសាង​​ប្រព័ន្ធ​គណនេយ្យ​ភាពហិរញ្ញវត្ថុ តាមរយៈការដាក់​ឱ្យ​អនុវត្តប្លង់គណនេយ្យថ្មី មាតិកា​ថវិកាថ្មី ដំណើរការ​​នៃ​កិច្ច​ប្រតិបត្តិការ​ថវិកាថ្មីផ្អែកលើការ​​​​​អនុវត្ត​សាកល្បង​អង្គភាព​ថវិកានិងថវិកាតាមកម្មវិធី និង​ប្រព័ន្ធ​បច្ចេកវិទ្យា​ព័ត៌មាន​​គ្រប់គ្រង​ហិរញ្ញវត្ថុ​សាធារណៈ FMIS ដែលនឹងជះឥទ្ធិពលទៅលើការងាររបស់សវនករ ​និង​សវនដ្ឋាន (អង្គភាពរងសវនកម្ម) ព្រមទាំងនាំមកនូវឱកាសផងនិងបញ្ហាប្រឈមផង​។
៣-
ប្រព័ន្ធ FMIS នឹងប្រែក្លាយដំណើរការគ្រប់គ្រងហិរញ្ញវត្ថុមួយចំនួនធំ ពីការអនុវត្តដោយដៃ​ទៅ​ស្វ័យប្រវត្ត។ ក៏ប៉ុន្តែ ទោះជាកម្រិតស្វ័យប្រវត្តកម្មបានកើនឡើងក៏ដោយ ក៏គោលបំណង​​រួមរបស់​សវនកម្ម​ផ្ទៃក្នុង លើសេវាធានាអះអាងជូន​ដល់​ថ្នាក់​ដឹក​នាំនឹងពុំផ្លាស់ប្តូរ​ទេ។ ផ្ទុយទៅវិញ ស្វ័យប្រវត្តកម្មបាន​នាំមក​នូវឱកាសសម្រាប់​បង្កើន​គុណភាព និងប្រសិទ្ធភាព​ការងារ​សវនកម្មផ្ទៃក្នុង តាមរយៈការប្រើប្រាស់​កុំព្យូទ័រ​ដើម្បី​រៀបចំផែនការ អនុវត្ត ចែកចាយ និងតាមដាន​លទ្ធផលសវនកម្ម ជាមួយការប្រើប្រាស់​ធនធាន​សវនកម្ម ដូចជាៈ ពេលវេលា មនុស្ស និងហិរញ្ញវត្ថុបាន​ប្រសើរជាងមុន។ ទន្ទឹមនឹងនេះ ស្វ័យប្រវត្តកម្ម​ក៏​បាន​នាំមកនូវ​បញ្ហាប្រឈម​មួយចំនួនផងដែរ ដូចជាៈ ការប្រែប្រួលរចនា​សម្ព័ន្ធប្រព័ន្ធ​ត្រួត​ពិនិត្យផ្ទៃក្នុង​បច្ចុប្បន្ន ការ​កកើតឡើងនូវប្រភេទកំហុសថ្មីៗ ព័ត៌មាន​សវនកម្មកាន់តែបាត់​បង់ភាពរូបិយ លទ្ធភាព​បាត់​បង់​អាចមានទំហំធំនិង​មានល្បឿនលឿន ​និងការទាមទារឱ្យមាន​តម្រូវការប្រើប្រាស់​វិធីសាស្រ្ត​​​សវនកម្មថ្មីៗ ។ 
៤-    ដូច្នេះ ទន្ទឹមនឹងទំនើបកម្មនៃកិច្ចដំណើរការរបស់រាជរដ្ឋាភិបាលកាន់តែមានកម្រិតខ្ពស់ឡើង សេវា​សវនកម្មផ្ទៃក្នុងក៏ត្រូវតែបានពង្រឹងបន្ថែមដូចគ្នា ទើបអាចបន្តផ្តល់សេវាគាំទ្រដល់ថ្នាក់ដឹកនាំបានសមស្រប នៅ​ក្នុង​ការតាមដានប្រព័ន្ធត្រួតពិនិត្យ ក៏ដូចជាការផ្តល់អនុសាសន៍កែតម្រូវ ដែលនាំមកនូវការផ្លាស់ប្តូរ​បន្ថែមតម្លៃ​ចំពោះកិច្ចដំណើរការរបស់រាជរដ្ឋាភិបាល ។ សវនកម្មដែលយឺតយ៉ាវកែតម្រូវដើម្បី​ផ្សារភ្ជាប់​ទៅនឹងការទាមទារនៃសវនកម្មក្នុង​បរិស្ថាន​​ស្វ័យប្រវត្តមុខជាជួបការលំបាកក្នុងពេលអនាគត ។ ជាការ​ឆ្លើយ​តប​​​ទៅ​នឹងកិច្ចប្រឈមនេះ ក្រសួងសេដ្ឋកិច្ច​​និង​ហិរញ្ញវត្ថុបានរៀបចំសេរ៊ីសិក្ខាសាលាសវនកម្ម​បច្ចេក​វិទ្យាព័ត៌មាន​ បានចំនួនពីរលើករួចមកហើយ និងពេល​នេះគឺជាលើកទីបី លើប្រធានបទ “សវនកម្មលើ​កម្មវិធី​​ស្រេច​បច្ចេកវិទ្យាព័ត៌មាន” (Auditing IT Application) ដែលត្រូវបានជឿជាក់ថានឹង​ជួយ​ពង្រឹង​​​​សមត្ថភាព​ជូន​ក្រុមសវនករបច្ចេកវិទ្យាព័ត៌មាន (IT Audit Team) អំពី​គោលការណ៍ វិសាលភាព និងវិធីសាស្ត្រធ្វើសវនកម្មក្នុងបរិស្ថានកម្មវិធីស្រេចបច្ចេកវិទ្យាព័ត៌មានជាទូទៅ   និងជាពិសេស​សវនកម្មលើ
​ ប្រព័ន្ធបច្ចេកវិទ្យាព័ត៌មាន​គ្រប់គ្រង​​ហិរញ្ញវត្ថុ​សាធារណៈ  FMIS  ។ 
៥-  មានសមត្ថភាពធ្វើសវនកម្មលើប្រព័ន្ធបច្ចេកវិទ្យាព័ត៌មានគ្រប់គ្រង​ហិរញ្ញវត្ថុ​សាធារណៈ FMIS នឹង​អនុញ្ញាតឱ្យសវនករ​អាច​ធានាជូនថ្នាក់ដឹកនាំនៃ កសហវ នូវអនុសាសន៍ពង្រឹងប្រព័ន្ធត្រួតពិនិត្យទៅតាម​ដំណាក់កាល​នៃការវិវត្តន៍ ដូចជាៈ សវនកម្មមុននិងក្រោយការដាក់ឱ្យដំណើរការលើដំណើរការអនាគត  (To Be Business Processes) និងលើ​មជ្ឈមណ្ឌល​​ដំណើរការនិងស្តារទិន្នន័យ (Data Processing Center and Disaster Recovery Center) ឧបករណ៍ និងបណ្តាញគមនាគមន៍ជាដើម។ ការផ្តល់​អនុសាសន៍​​​មុន​ការដាក់​ដំណើរការ​​ពេញលេញ អាច​ជួយថ្នាក់ដឹកនាំមិនគ្រាន់តែធានាបាននូវភាព​រលូនក្នុង​ការរៀបចំ​ដាក់​អនុវត្ត FMIS ប៉ុណ្ណោះទេ ក៏ប៉ុន្តែ​ថែម​ទាំងលើ​គុណភាពនៃការត្រៀមលក្ខណៈពង្រីកប្រព័ន្ធ FMIS បន្ថែមទៀតផង ។ ចំណេះដឹងនិង​ពិសោធន៍​ទទួលបាន​ពីការធ្វើសវនកម្មលើប្រព័ន្ធ FMIS ក៏​អាចប្រើប្រាស់សម្រាប់សវនកម្មលើប្រព័ន្ធស្វ័យ​ប្រវត្តនានា​ផងដែរនា​ពេល​អនាគត ។
៦-    ដូច្នេះ កំណែទម្រង់នឹងពុំអាចសម្រេចជោគជ័យបានពេញលេញទេ ប្រសិន​​ជា​គ្មាន​ប្រព័ន្ធបច្ចេក​វិទ្យា​ព័ត៌មាន​ជាយាន្តចម្លង ។ អាស្រ័យហេតុនេះ ខ្ញុំសូមស្នើដល់ថ្នាក់ដឹកនាំក្រសួង ស្ថាប័ន និងសហគ្រាស​សាធារណៈ​​នៃរាជរដ្ឋាភិបាល​កម្ពុជា បន្តផ្តល់ការយកចិត្តទុកដាក់ខ្ពស់ និងជួយជំរុញ​​មុខងារសវនកម្ម​ផ្ទៃក្នុង​​​​ឱ្យបានដំណើរការកាន់តែរលូន។ ដោយឡែកនៅទីនេះ ខ្ញុំសូមលើកទឹកចិត្ដនិងជំរុញឱ្យ​សិក្ខាកាម​​ទាំង​អស់​ត្រងត្រាប់​ និង​ចូលរួមពិភាក្សាសកម្មផុលផុស ហើយ​ពាំនាំនូវចំណេះដឹងពីសិក្ខាសាលានេះ​ ទៅ​ផ្សព្វផ្សាយ​បន្ត​និងអនុវត្តជា​បណ្តើរៗ ក្រោយ​ការវិលត្រឡប់ទៅកាន់អង្គភាព​របស់ខ្លួនវិញ ។
៧-
ពិនិត្យឃើញនូវវឌ្ឍនភាពនៃការពង្រឹងសមត្ថភាពជូនសវនករ ខ្ញុំសូមសំដែងអំណរ​គុណដ៏ជ្រាលជ្រៅ​ចំពោះ​ថ្នាក់ដឹកនាំ និងមន្ដ្រី​រាជការ​នៃអគ្គនាយកដ្ឋានសវនកម្ម​ផ្ទៃក្នុងនៃ កសហវ ព្រមទាំងអស់​លោកទី​ប្រឹក្សាសវនកម្ម ដែលបានខិត​ខំ​ជួយពង្រឹងសមត្ថភាព​សវនកម្ម​ផ្ទៃក្នុង​របស់​រាជរដ្ឋាភិបាល បានកាន់តែរឹងមាំ និងគ្រប់ជ្រុងជ្រោយ ឈានពី​សវនកម្មទូទៅមកសវនកម្មបច្ចេកវិទ្យាព័ត៌មានបានទាន់ពេលវេលាចាំបាច់ ។ ខ្ញុំក៏​សូមអរគុណផងដែរចំពោះដៃគូ​អភិវឌ្ឍន៍ ដែលបានសហការជាមួយ​រាជរដ្ឋា​ភិបាលកម្ពុជានាពេល​កន្លង​មក និងជឿជាក់ថា ដៃគូអភិវឌ្ឍន៍នឹងបន្តផ្តល់ការ​គាំទ្រទាំងស្មារតី បច្ចេកទេសនិង​ហិរញ្ញវត្ថុ ចំពោះ​មុខងារ​សវនកម្ម​ផ្ទៃក្នុង​នៅក្នុង​ការវិវត្តន៍នៃដំណើរ​ការរួម​នៃកំណែទម្រង់របស់​រាជរដ្ឋាភិបាល ពិសេស​​​ការកែ​ទម្រង់​ការគ្រប់​គ្រង​ហិរញ្ញ​វត្ថុសាធារណៈ ដែលមាន​វិសាល​ភាពកាន់តែទូលាយ​និងកាន់តែ​ស៊ីជម្រៅ ។
៨-    ជាទីបញ្ចប់ ខ្ញុំសូមជូនពរឱ្យអង្គសិក្ខាសាលាសម្រេចបានផ្លែផ្កាល្អ និងសូម​ប្រសិទ្ធពរ​​​​ជ័យ​បវរមហា​ប្រសើរជូនដល់អង្គសិក្ខាសាលាទាំងមូល និងសូមប្រកប​តែសុខភាពល្អបរិបូណ៌ ទទួលបាន​ជោគជ័យ​គ្រប់ភារកិច្ច និង​សុភមង្គល​​គ្រប់ៗគ្នា ។
           ខ្ញុំសូម​ប្រកាសបើក​អង្គសិក្ខាសាលាស្តីពី “សវនកម្មលើកម្មវិធីស្រេចបច្ចេកវិទ្យាព័ត៌មាន” ចាប់ពីពេលនេះតទៅ ! សូមអរគុណ
1

